
        
            
                
            
        

    
	АРОН ТАМАШИ

	АЗАРГАН БОРООТОЙ ШӨНӨ 

	“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЗАРГАН БОРООТОЙ ШӨНӨ

	Байгаль дэлхий далдуур бүрдэл бий болдог бүлгээ.

	Хавар цаг нам дор газар яаж анир чимээгүй болдог вэ, үр тариа яг л тэгж аниргүй байдаг.

	Шувууд бол дөрвөн хөлт араатны адил ховдоглон шиншлэн гүйхгүй. Харин өөр, өөрийнхөөрөө аясыг хүлээн модны хонгилдоо хоргодно.

	Байгаль дэлхий далдуур бүрдэл бий болж, нам тайван байлаа.

	Гагцхүү Кюкюлле голын ус л тэртээд шуугина. Бороо хургүй ч гэсэн баринтгаа тайлахдаа уулын хамаг усыг хаман авдаг ажээ. Голын усан тогтоож хорихын аргагүй хүчтэй нам дор орж ирэхдээ шуугин хүржигнэн урсавч модон дундуур урсахдаа навч нахианд шүүгдэн хүч тэнхээ юүгээн алдаж, өгөөмөр хавар цагийн зөөлөн уянгалах чимээ төдий болон дуулдана. Алсын энэ чимээг нохой соотон чихээ өргөн чагнана. Нохой толгойгоо эхлээд баруун, дараа нь зүүн тийш аяархан далжийлгаж, гялалзах нүдээрээ ойн зүг нэвт шувт ширтэнэ. Ойн дундуур шуугих усны зүг сүмбэгэр соотон чихээ хандуулан удтал амьсгаа даран чагналаа.

	— Юу чагнана билээ. Чутак1 аа? нохойн эзэн үг дуугарав.

	Голын усны алсын чимээ гэнэт намдах адил тэр тухай нохой агшин зуур таг мартлаа. Хүн дуугарахад нохой баярлан, ус нь хүртэл сэргэж ирэв. Тэгснээ, хөөрсөндөө болж, хөлөө солбин, дороо товшилж, баярласандаа яавал ч яаг, үнэнч байхын төлөө юугаа ч эс хайрлана! гэж хэлэх адил гийнав. Нохой нүдээ гялалзуулан эзнээ ширтэн хүлээнэ.

	Зүтгэл хичээлээс болж, түүний дотор цагийн оньс хөдөлгүүр аятай цохилох ажээ.

	Гаднаа хүлээж, дотроо цохилно.

	Чутак2 үнэхээр ч бөөн сүрэлтэй төсөөтэй, үс нь ширэлдсэн нягт, хамар нь тайрсан мэт шантгар. Урд хоёр хөл нь хар туузаар ороосон мэт судалтай, сүүлэндээ байгалиас заяасан хударга мэт хар толботой ажээ. Үс нь ерөнхийдөө цагаан. Өөрөөр хэлбэл, өвөл цагт утаанд дарагдчихдаггүй сэн бол цагаан гэхэд болно.

	Би дэмий л зогсоод байна аа даа? гэж нохой бодов. Тэгснээ зэмлэнгүй огцом, зөөлөн хуцав.

	— За яагаа вэ, чи? гэж Бенке асуулаа. Энэ бол гурван талаараа ханатай, харин дориун гэгчийн бүтэн дээвэртэй зуныхаа оромжид сууж байгаа түүний эзэн Бенке Кюлю дээ. Бенке оромжийнхоо ханыг банзаар, дээврийг нь савх модоор хийжээ. Хэрэв эрвээхэйг амьтан гэж тооцвол энэ оромжийг шинэ байшин гэж бололгүй яах вэ. Дээврийн банз, савх мод сэлт нь давирхай цоргин ханхалсан шив шинэхэн байлаа. Гэхдээ оромжийн намба төрх нь мужаан хүний байдалд яг тохирчээ. Энд одоо Бенке Кюлю мужаан сууж байна.

	Иосиф гэгээнтэн байсан цагаас хойш мужааныг хүндэтгэн үзэх болсон авч түүний бие зөвхөн мужаан төдий биш. Бенке ч мод л байвал юм бүхнийг урлаж чаддаг, дээгүүрт орохоор мужаан болжээ.

	Ус авах модон домбо, том, бага янз янзын ган торх, андуу, хувин, тэвш хүртэл хийнэ. Хөнгөн авсаар өлгий дүүжин орыг бүр ч дуртайяа урлана.

	Харин одоо Бенке дээврийн савх мод харуулдаж сууна. Мужааныхаа асар дор, уран дархны багаж тойруулчихсан гайхалтай их хичээл зүтгэл гаргана. Түүний хажуу, ар талыг тосон шаргал өнгөт банзан хана гаднын саад нөлөөнөөс халхалсан аж. Энгийн маягийн энэ сууцны үүд нь тэгшхэн талыг дуртай цагтаа харж байж болохоор наран шингэх зүг харжээ. Энэ тал толь шиг өөгүй тэгш бөгөөд хаврын нялх ногоо ургасан гөвгөр мэдэгдэнэ. Чийглэг хөрснөөс цухуйх ногоо одоо даанч нялх туниагүй аж. Нялх ногоо амьсгал адил туяхан авч амьдралын хүч нэвт шингэн соёолсоор ажээ.

	Нохой хүлээсээр л байлаа. Эзнээ нүд салгалгүй ширтэн тэсэн хүлээсээр байгаа нохойн нүдэнд өөрийн гэх ухаан байгаа ажээ. Нэгэнт хүлээх болсон хойно энэ цаг мөчийг ашигтай өнгөрүүлэх нь дээр биш үү гэсэн санаа ч хүртэл төрнө. Аяа! Нэгэнт тийм боллоо гэхэд нохой чухам юу хийх бил ээ? Чутак, уран дархан-эзэн юүгээн л ширтсэн хэвээр байлаа. Урлаач маань үнэнхүү сэтгэл барин ажиллаж суухдаа жаахан засах уу, болих уу? гэж их бүтээл хийж буй уран зураач адил бодно. Нохой эзнийхээ өрвийх урт үсийг харах зуур өөрийнх шиг нь цагаан цагаан судалгүйг ажиглаад хар толбо буюу толбын төдий ч гэсэн зүйл яагаад байдаггүй билээ гэж гайхан, ердөө л самран хүрэн өнгөт сагсгар үсэн бут шив дээ гэж бодов. Эзний нь дух хар савхиар бүрсэн хадан мөргөцөг шиг ясархаг төвгөр, хөмсөг нь улаан буудайн унасан түрүү шиг хаанаас ч юм салхинд хийсэж ирээд тогтсон бололтой бяцхан сахал хамар дор нь сэрвийх ажээ. Түүний эрүүг царс модоор тун тэгшхэн хийсэн, харин хажуу талаас нь жаахан харуулдан өөлмөөр харагдана. Хүзүү нь ямар ч л гэсэн урт. Ийм л байдаг байж! гэж нохой өөртөө өгүүлнэ. Бенке гайхалтай тэсвэр гарган сууж савх модоо харуулдан засаж өөлөн, давхарлан хурааж суусаар л байгааг нохой нь ажиглана. Хоорондоо ав адилхан олон зуун савх мод давхарлан овоорсоор л байлаа. Цаг мөч өнгөрөх бүр савх модны тоо нэмэгдэвч цаг хугацаа эс барагдах нь хамгаас гайхалтай. Гагцхүү модны зоргодос л нойрмог дэвхрэг дуугарах адил аяархан шаржигнан унана.

	Нохой хүлээсээр л байлаа. За яах вэ, чи ч бүр өөрийн үнэнчдээ бүр монширч орхиж. Гэхдээ тэвчээр хүлээлтэд чинь эцэс төгсгөл гэж бий шүү дээ! гэж зүрхээ зэмлэх адил нохойн хойд хоёр хөлийн булчин татвалзана. Эзэн минь ядахдаа халти ч гэсэн нааш хардаг болоосой. Тэгдэггүй шүү. Ийш тийш эргэж тойрч, бөхийж тонгойж савх модоо давхарлан овоолж, хурц үнэр нь ханхалсан зоргодос овооруулсаар л суулаа. Нялх ногоо соёолсон аглаг талын дундах өнчин ганц мөөг шиг байшингийн үүдэнд суугаа эзэн минь хааяа ийш тийшээ чөлөөтэй харж байдаг болоосой. Энэ нь гурван ханатай банзан овоохой биш дулаан таалж, хоол үнэртсэн жинхэнэ сайхан гэр байсан бол ч яая гэх билээ. Тэгэхдээ бүр гэрт нь зөөлөн салхинаа таалагдсан нил цэцгийн иш шиг хүүхэн хонгор гунхсан таатай бол ч яах вэ. Ай даа! Хэзээ ч юм бэ, хоол чанаж байсан хөөтэй хар тогоо унтарсан гал дээр өлгөөтэй шүү бас!

	Чутак шуудхан л хуцав.

	— За, юу болов? гэж эзэн асуув.

	Чутак нохой гэрийн зүг заах адил гэмгүй байсан зүлэг малтав. Нохой үнэхээр тийшээ заажээ. Гагцхүү гэр өөдөө гэдрэг буцах л гэжээ. Эзнээсээ урьтаж буцаж эс зүрхэлжээ. Болохгүй, яасан ч болохгүй гэдгийг тэр өөрөө мэднэ! Үгүй, эзнээсээ нүдээ салгахгүй байх нь дээр боллоо. За ингээд харья, харья! гэж Чутак хэлж байгаа хөлөө тэсэж ядан солбиж тавин, булчин шөрмөсөө татвалзуулахаас цааш хэтрүүлж болохгүй ээ.

	Ухаалаг мэджээ.

	Үнэхээр Бенке Кюлю ажлаа орхин босож, нохойдоо,

	— За яах вэ, явъя гэж хэлэв.

	Ёох, үлгэрийн шидэт пийшинд хорхой хүргэм хүрэн улаан болтол нь хайрч сая гаргасан халуухнаараа байгаа талх адил түүний дуу аятайхан сонсогдох юм даа! Бид одоохон үдийнхээ хоолонд очлоо шүү дээ! гэж баярлан хамгийг мартаж орхисон Чутак нохой гийнав. Гэлээ ч гэсэн хэн мэдэх бил ээ? Эзэн гэртээ харъя гэж үнэхээр бодоогүй зүгээр л тэгж хэлсэн байж болох юм. Хүн хоосон үг ярьж үргэлжид сэтгэл тайван байдгаараа л нохойноос ялгагдаж байдаг шүү дээ!..

	Бенке хувцсандаа наалдсан зоргодсыг сэгсрээд, саравчнаас гарч ирлээ.

	Миний буруу! гэж Чутак хэлж байгаа мэт байв.

	Нохой өлсөж буйгаа мартаж ядсан бололтой гийнан богинохон хоншоор юугаа гудайлган газар шиншлэв. Нохойн байдлыг харахад үнэн зүрхний угаас гэмшсэн байдал үзэгдэж Авель гэгээнтнийг тахилгын сангаас агаарт мушгиран уугих утаа адил түүний баярлан гийнах дууны өнгө хөвөлзөнө.

	Сагсгар үст Чутак нохойд хурдлан харайлгачихвал аятай санагдах тул сүүлээ байн байн годгонуулна. Тэгээд одоо эзэн нохой хоёр ногоо цухуйсан тал дундуур гэлдэрч гарав.

	Гэтэл хэрхсэнийг бүү мэд, Бенке гэнэт зогтусав. Ямар нэг хорхой шавж юм уу, өвлийн дорой бээрэг байдлын дараа сэргэж байгаа амьдралыг дуулгах гэсэн мэт сая гарсан гөлчгийг харсан байж болох оо. Гэтэл огт тэгсэнгүй ажээ. Ийш тийш үүлс нүүсэн хаврын хуйсгануур тэнгэрийн зүг түүний хараа ханджээ. Юу болох нь энэ вэ? Өглөөхөн энгүй өргөн тэнгэрийн мандал чинь цэв цэлмэг агсан биш бил үү? Яахаараа энэ бил ээ! Гэмгүйхэн цэнхэртэж агсан тэнгэр, үүлстэй яасан ч найрамдахгүй гэж андгайлсан мэт байсан биш бил үү? Үд болтол ажил хийж байх зуураа Бенкег үе үе толгой өргөн харахад нь тэнгэр цэлмэг л байсан. Тэгтэл одоо хаашаа л харна, хааяагүй үүлс нэвсрэн нүүж үзэгдлээ. Хан хурмастын үс ноосыг уурын мунхагт автаж, учир зүггүй урж зулгаан тастаад хаясан мэт үүлс бөөн бөөнөөрөө нүүх бүлгээ. Гэхдээ улаан саарал үүлийг цагаантай нь, ёозгүй харыг цэнхэртэй нь хутган урсан сэмлэсэн мэт харагдана.

	Тэнгэрийн мандлаар үүлс хөвөн нүүнэ.

	— Нэг л юм болох нь ээ дээ! гэж Бенке өгүүлэв.

	Нохой саяхан цухуйсан нялх ногоо руу харснаа юу л болбол болог. Харин бидний явах цаг боллоо! гэж өгүүлэх шиг эзнээ бас харна. Гэлээ ч эзэн зогссон газраасаа эс хөдлөв. Үүлсийн хойноос ширтэж байснаа тэнгэрийн хаяа руу аажмаар харлаа. Урд талаар их ой мод гөвийн дугуйрч үзэгдэнэ. Сэргэлэн ногоон өнгөт их ой хөвч тэр аяараа өндийж, ёозгүй бараантах тэнгэрийн өөдөөс шуудхан тулаанд орох гэж байгаа юм шиг байна. Хойд зүг модгүй нүцгэн уулс үргэлжилж, сая цухуйсан нялх ногоо тэндээс ойн зүг хандан: хүүш, түргэлээч! гэж чангаар дуудах мэт санагдана. Баруун талд холхи уулын бэлд тосгон тарлантана. Өмнө зүг хараа хүрэх газар дандаа тал хөлхөлбөртөн ухаатна.

	Явъя л даа! гэсэн мэтээр нохой Бенкег нэвт ширтэж байлаа.

	Тэгэх тусам нь эзэн аажуурч ирэхэд нь нохой түүний тухайд бодож байсан бүхнээ орхисон мэт сүүлээ годгонуулав. Ганцаар түрүүлэн хөдлөв. Гэвч ингээд явдаг нь зөв үү? гэж сэтгэл хоргодсон мэт итгэл муутай аажуухан гэлдэрлээ. Нохой гэдрэг эргэн харалгүй: эзэн маань хойноос явж байна уу, үгүй юү? гэж чагнан чихээ соотолзуулна.

	Гэнэт хөлийн чимээ сонсогдлоо шүү!

	— Чутак аа, хөөш, хүлээж бай! гэж нохойгоо дуудав.

	Нохой ч дуртайяа хүлээв. Дараа нь цуг алхахад, Чутак нохой баярласандаа сүүлээ түргэн түргэн хөдөлгөнө. Аа хөөрхий, тэгтэл эзэн нь байн байн зогсоход нохойн ямар нэг пүрш гэнэт тасрах мэт болно. Эзэн нүдээрээ ямар нэгэн юм хайж, анхааралтай чагнаж явлаа. Алсаас сонсогдох голын шуугиантай нэлээд төсөөтэй мөртөө тэртээд нисэх цохны дуутай адил нэгэн аяс дүнгэнэх чимээ чухам хаахнаас гарсныг ялган таньж ядаж байгаа бололтой байлаа.

	— Юуны дуу байдаг бил ээ? гэж Бенке нүдээ цавчлан өгүүлэв.

	Түүний хурц хараа тэнгэрийн мандлаар ахин тэнүүчлэв. Хаврын хуйсганасан тэнгэрийг анхааралтай ширтэж байснаа үүлсийн дээгүүр өндөрт төмөр шувууд нисэж явахыг гэнэт олж үзлээ. Төмөр шувууд мөнгөлөг өнгө татуулан үүлс зүсэн ниснэ. Хэрэв Бенке зөв тоолсон бол есөн төмөр шувуу, өрнөөс дорныг чиглэн нисэж явлаа.

	Бенке Кюлюгийн царай барайв.

	— За явъя! гэж эзэн нохойгоо дуудав. Хоёулаа хөдлөв. Нохой баярласнаа илэрхийлэх гэх боловч тоох хүнгүй нь харамсам ажээ. Бенке юу ч хайхарсан шинжгүй явлаа. Тэртээ дээр хаврын хуйсганасан тэнгэрт ёозгүй нэгэн юм харж, царай барайлган, толгой даран, гэртээ шалавхан харихаар яарсан эзнээ л Чутак нохой гагцхүү анхааралтай ширтэн харсаар явлаа. Хар даа, зүүн хөл нь юутай хүчтэй доголно вэ! Үнэндээ эзэн ялимгүй доголж явдаг хүн. Харин одоо зүүн хөл нь алхам бүрдээ мижилзэж байна.

	Өнөөдөр Бенке Кюлю онцгой их доголж явлаа.

	Нохойноос нь өөр хэн ч хараагүй авч Бенке өвчтэй хөлөө урьд урьдаас улам илүү хөндүүрлэнэ. Ганцхан тэр хөл нь л Бенкег одоо болтол цэрэг дайнд мордуулалгүй ачийг үзүүлсэн тухайд өгүүлэх юун. Аглаг энэ ууланд, хүн амьтангүй газар яваагаа тэр бүр мартаж орхиод яасан ч цэрэгт тэнцэхгүй хүн болохоо харуулахаар зүүн хөлөө улам хүчтэй доголж явлаа. Гэвч биеэ тэгж зовоолгүй доголдгоороо л доголж явбал барав даа. Дайн дажин бүрмөсөн дуусаагүй, төмөр шувууд тулалдааны жагсаалын эгнээгээрээ ниссээр гэж үү?

	Бенке бүр эрэмдэг зэрэмдэг хүн шиг харагдана. Яндангийнх нь утаа салхинд мушгирсан байшин руу тэр хоёр сүрхий хурдан ойртож байлаа. Германчуудаас болоод дэлхий даяарт таван жилийн турш гал, утаа цацсан их дайн болсон тухай бодолд Бенке дарагджээ. Чутак нохой газрын зайг хэсэглэн хэмжиж байгаа юм шиг нэг үе эзнээ, нэг үе урагш харан түүний дэргэдүүр шогшино. Гэхдээ эзнийхээ зүг ихэвчлэн харж, түүний зүүн хөлөө догонцон явахыг ажиглана.

	Тэд гэртээ тун ойртож ирлээ. Байшингийн өмнө талын хэц дээр угаасан дотуур цагаан хэрэглэл дэлгэсэн харагдлаа. Үүл бүрхсэн хэвээр авч энд дор, салхи нялх ногоо адил уян зөөлөн, угааж өлгөсөн дотуур хувцсыг ч сэржигнүүлэн хөдөлгөхгүй байлаа. Хуурай гишүүнд өлгөсөн сэнжтэй аяга, хоолны төмөр сав салхинд үлээгдэн хангинасангүй аж. Гэвч төмөр савны ёроолд салхи шивгэнэн исгэрч байх дуртай шүү дээ. Дэгдээхэйн газар унасан өд сөд хүртэл хөдөлгөөнгүй тайван байна. Зөвхөн үүлэн чөлөөгөөр цухуйх хурц наран үүлсийн нүүхийн эрхээр явсаар гахайн торойн идүүр онон тусаж байлаа.

	Гэрийн зүгээс чимээ үл гарна. Нялх ногоон талын дунд байгаа ганц байшин ямар нэг аварга том шувууны цоохор өндөг мэт үзэгдэх бүлгээ.

	— Аннушка аа! гэж Бенке гэртээ хүрээгүй явахдаа дуудлаа.

	Хэн ч хариу дуугарсангүй.

	Нохой ухасхийн байшингийн онгорхой хаалгаар харайлган оров. Гэвч ер удалгүй эргэн гарч ирснээ босгон тушаа ирж эзнээсээ хариу хүлээсэн янзтай ажин зогсов. Тэгэхэд нь Бенкийн мэдрэхүйн хамаг утас нь доргиж, муу ёр зөгнөх шиг болов.

	Тал дундуур хазганан гэлдэрч явахдаа бодож байсан дайны тухай бодлоо ор тас мартаж орхиод байшин руугаа яаран алхлав. Яг үүдэндээ тулж ирээд л түүний царай тунгалаг усаар угаасан мэт гэрэлтлээ.

	Гэргий нь орон дээрээ хэвтэж байлаа. Их гэдсээ платиараа хучжээ.

	Хүүхний алтан шаргал өнгөт үс нь хөвөөгөөр нь гууван ногоон судал гарган шагласан цагаан жинтүү рүү нь унжиж байлаа. Хүүхний цонхирдуу боровтор царайд хоёр нүд нь зөөлнөө гэрэлтэж, гарт нь байгаа ногоохон мөчир, цагаан цэцгэн сүлжээс хөвөөвч рүү унжин найгалзах ажээ.

	— Гэргий минь бие чинь эвгүй байна уу? гэж Бенке асуугаад эхнэрээ хайрын нүдээр харав.

	— Эвгүй байхгүй байх цаг байх биш дээ гэж гэргий нь нам дуугаар хариулав.

	Ялангуяа ийм үед эмэгтэй хүнд яаж олигтой юм санагдах вэ, харин тийм үед бол уу... гэж Бенке дотроо бодлоо. Яг одоохондоо хэвлий доторх хүүхдэд нь түүнийг эзэгнэж, ашигтай хэрэгтэй бүхэн хүүхдэд зориулагдана. Эхийн биед цус, шимтэй тэжээлтэй юу л байна тэр бүхнийг хэвлий дэх хүүхэд нь шимэн авна. Учир иймээс ч ирээдүйн эхийн бие сулран тамирдаж, түүний сэтгэлд баяр гутрал хоёр зэрэгцэн тэмцэлдэж байгаа аж. Зулзаган модны үр хөврөл адил түүнийг байгалийн жам дарангуйлах бүлгээ.

	Гагцхүү тэр л тэсвэрлэсээр... Чутак нохой нь бүр ойртож байгаа юм биш үү! гэсэн янзтай тэсэж ядан байж, эзэн эзэгтэй хоёроо ээлжлэн харна.

	— Хоол бэлэн үү? гэж Бенке асуув.

	— Бэлэн бололгүй яах вэ гэж Аннушка дуулдахын төдий өгүүлэв.

	Бенке зуны янзаар зассан бяцхан, эвтэйхэн задгай зуух руугаа яаралгүй очив. Тэр тулга тавихаар голоос чулуу авч өөрийн ур ухаанаараа засаж бөөрөлдүүлэн зоогоод, хоёр үзүүрт нь ац гаргасан төмрөөр чулуугаа бүслүүрдэн, мөн тогоо өлгөх хөндлөвчийг өөрийн биеэр дархалсан аж. Бенке иймэрхүү ур дархыг шилэн сонгосон хойно амь зуух л хэрэгтэй дээ.

	— Одоохон үзээдэхээс! гэж Бенке өгүүлэв.

	Бенке гал руу чадлаараа үлээснээ тогоо руу өнгийв. Мах чанаж шөл рүү нь модон халбагаар утгаваас мах үзэгдэх нь өлссөн хүний өөдөөс үнсээд авах гэсэн мэт аятайхан үзэгдлээ.

	— Ай даа, үнэрийг нь гэж Бенкийн амнаас биширсэн үг дуулдав.

	Хоолоо эргүүлэн үзлээ.

	Чулуун тулганы зөөлөн гал халуу оргиулж, утаа нь өөдөө цоргин туулайн махны хурц үнэр бүхнээс давамгайлан үнэртэнэ.

	— Аннушка аа, хоолоо идье! гэж Бенке хэллээ.

	Эхнэр нь цайвар шаргал өнгийн гар нэхмэл эдээр бүтээсэн өргөн орон дээрээ өндийн суув. Иймхэн хөдөлгөөн хүртэл түүнд тээртэй хүнд байсан авч, бүхий л хүчээ шавхан байж бослоо. Урагш алхах гэтэл амжсангүй, хамаг биеэр нь цахилгаан гүйсэн мэт татвалзан чичирхийлэв. Тэр дороо эргэснээ орон дээрээ болгоомжтойёо эргэж суулаа.

	— Чи ирээч! гэж эхнэр нь хэлэв.

	Бенке эхнэрээ түшин хэвтүүлээд түүнийхээ хацар, духыг нь гараараа илбэв. Бенке энхрий зөөлөн үг хэлэх гэлээ. Зүрх нь хэдий эхнэрийн төлөө халуунаар цохилж, дуу нь намдаж ирэх авч түүний хэлэх энхрий зөөлөн үг бүхэн нь цул юм шиг хатуу хөтүүдээд болж өгөх биш. Тэгтэл дэргэд нь зогсож зөөлнөөр гийнах Чутак нохойн дуу л түүний үгийг зөөлөн энхрий болоход гойд тус болж байлаа.

	— Хоолоо ид гэж Аннушка дахин хэлэв.

	— Чамд тавагт хийгээд ирэх үү? гэж Бенке асуув.

	Аннушка хэрэггүй гэж дургүйцсэн янзтай гараа хөдөлгөв. Тэгснээ махны үнэрийг өөрөөсөө зайлуулах гэсэн янзтай ногоон мөчрөө авч өмнүүрээ дэвэн хөдөлгөв. Аннушка ингэж л хүссэн юм санж. Нахиалж байгаа мөчрийн сайхан үнэр ханхлах бүр тэрээр гүнээ сайхан амьсгална.

	Амьдрал ерөөс ийм юм шүү дээ. Бенке хашаан дотроо ширээгээ засаад, өөрийн бодсоноор хоолны үед чухам юу хэрэгтэй гэсэн бүхнийг авчирч тавилаа. Тэгээд дараа нь тогоогоо гаргаж хоолоо идлээ. Ядарч өлссөн Чутак, түүний хөлд газар хэвтэж байлаа. Бенке нэгийг орхин, нөгөөг шүүрч, зөвхөн амсаж тамшаална. Одоо нохойгоо хооллох нь сэтгэл мэдэх хэрэг болжээ. Чутак анхны хэрчмийг ч эс боловч түүнтэй адилаар идэх ёстой. Одоо махыг нь амтархаж буй туулайг өчигдөр Чутак нохой барьсан биш үү. Хавар цагт ан гөрөөс болгон эцдэгийн адил яс арьс болтлоо турж орхисон хөөрхий туулай байсан бүлгээ. Гэлээ ч гэсэн тийм олз олсон Чутакт талархах ёстой. Тэгээд ч туулайн арьсыг эргэлзэж барилгүй нохойд хаяж өгсөн аж.

	Тэр хоёр Чутакийн ангийн хишгийг үнэхээр амтархан зооглож гарлаа. Бенке туулайн ясыг талхны сүмсэнд дүрж нэгд нэггүй шимнэ. Хаясан яс овоорч ирэхэд нэг их баяр ёслол болсон мэт Чутак таатай байлаа.

	Ер нь тэр хоёр мундаг хөдөлжээ.

	Нар баруунаа ташиж, уулын манан өтгөрөн харанхуйлж тэнгэрийг тэр дорхноо бүрхэв. Тэртээ тэнгэрийн мандалд боссон хуй газарт зөөлөн салхин болж, бууж ирж байлаа.

	Гэвч өвс ногоо өөрийн эрхгүй наларч, дэгдээхэйн унасан өд агаарт хийсэн хэцэд дэлгэсэн дотуур цагаан хэрэглэл хүчтэй дэрвэж эхэллээ.

	Ёозгүй байдал нам гүмийг шахан зайлууллаа.

	— Бенке ээ! гэж гэрээс дуудах чимээ гэнэт сонсогдов.

	Аннушкагийн дуу урьдынх шигээ зөөлөн огцом биш нэг л чанга сонсогдлоо. Айх өвдөх хоёроос болж ийнхүү чанга дуулдсан байж болох юм. Бенке ухасхийн, дэргэд нь хүрч очоод, хэрхсэнийг нь асуулаа.

	— Өнөөдөр чинь хэд дэх өдөр бил ээ? гэж эхнэр нь зовуурилан асуулаа.

	— Сайн өдөр. Дөрөвдүгээр сарын сүүлчийн өдөр гэж Бенке хариулав.

	Аннушка царай нь шаналангуй, нахиалж буй мөчир гартаа чанга атгачихсан харагдлаа.

	— Бид буруу тоолж дээ гэж арай ядан хэлж буй эхнэрийн нүд нь сандарч дүрлийчихсэн харагдлаа.

	Бенкийн толгойд өдөр сарын дараалал тэнгэр дэх үүлэн адил үе үе нэг нь нөгөөгөө хөөнө. Айх эмээхийн шуурганд хамаг бүхэн арчигдан зайлав. Сэтгэлийн дотор дурсууштай нэг явдал нөгөө явдлаар ээлжлэвч, өөрснөө зөв тоолсон болов уу? гэсэн асуултад хариулан өгч эс чадна. Ямар ч л гэсэн бодож тооцоолсон нь биш болж таарлаа. Тавдугаар сарын хуучаар ууган хүүхдээ төрнө гэж бодсон нь эргэлзээтэй болж, түүний итгэл мухардалд орлоо.

	Аннушка ч өөрөө энэ тухайгаа ямагт батлан өгүүлж байсан юм.

	— Дор хаяхад гурван долоо хоног үлдсэн баймаар юм гэж Бенке хэлэв.

	— Аяа, юунд тийм байх бил ээ! гэх эхнэр санаа алдав.

	— Гэхдээ хонгор минь, чи чинь өөрөө л дандаа тэгж хэлдэг шүү дээ!

	— Хууртаж байжээ.

	Бенке тэр дороо бодол сандралд дарагдав. Энэ сацуу түүнийг дээрээс, тал бүрээс тавгүй байдал нөмрөв. Далдын хүчний авралыг хүлээсэн мэт Бенке уулын мухарт айл амьтангүй гагцаар байгаа байшин юугаа өршөөл эрсэн янзтай арчаагүй байдлаар харан зогсож байлаа. Түлсэн гал унтарч орхижээ. Банзан ханын завсраар үүлэн чөлөөний нарны гэрэлтэй цуг салхи орж ирээд шалан дээгүүр чөлөөтэйхөн наадах аж. Дээвэрт хадсан савх мод сэм сэмхэн дэрвэлзэнэ. Харин байшингийн нуруу модноос өлгөж унжуулсан бөөн өөх л гагцхүү хишгээ амлана...

	Гэвч тэсвэрлэхийн аргагүй.

	Бенке хашаан дотор гарч муу хувь учралаар цаазын цовдлуурт зэхэж орхисон мод аятай хаврын тэнгэр дор сарвайн зогсож байлаа.

	Бенке хуран зангирах үүлсийг ажиглав. Үүлс догшрон, бие биедээ уурсан эвхэрч, салхи түүний өтгөн ширүүн үсэнд шүдээ хурцлан билүүдэж байх шиг санагдана. Наран бөөн хар үүлсийн цаагуур тэнгэрийн хаяа дэрлэн жаргаж тэнгэр огторгуй сэтгэл түгшсэн янзтай дүнсийнэ. Сая угааж өлгөсөн дотуур цагаан хэрэглэл дэрвэлзэн хөдөлнө. Тэртээ дээрээс харвал ой хөвч тайвнаа алдаж бөхөлзөн, агаарт түгшүүр шуугиа үүсэж байгаа мэт боллоо. Хаашаа ч харсан ийм л тавгүй болчихлоо.

	Гэвч юм бүхэнд сэтгэл самгардаж орхилоо.

	Бенке гаднаас орж ирэв.

	— Одоо яах вэ? гэж мэгдэн асуув.

	Аннушка үг ч дуугаралгүй айж бэмбийсэн байдалтай хэвтэж байлаа. Одоо болтол нулимс мэлмэрээгүй хэр нь эмзэглэл, гуниг дүүрэн, хэрхэхийг лавласан юм шиг том нүдээр Бенкег нүд салгалгүй ширтэнэ. Тэгэхэд Бенке өргөн орны зах дээр суун, хоёр гараараа нүүрээ таглалаа.

	Бенке элдвийн хүнд бодолд дарагдан зовниж суухдаа байдаг хүч тэнхээ бүхнээ шавхан байж өөрийн хийсэн, санаа тавьсан болгоноо сэтгэл дотроо давтан эргэцүүлэхээс өмнөөг сэтгэж чадсангүй. Үнэндээ ч Бенке хийвээс зохих бүхнийг хийжээ. Иймэрхүү үед л хэрэг болох эх баригч авгайг тавдугаар сарын дунд үеэр нааш нь ууланд ирүүлэх талаар ярилцаж тохиролцсон байлаа. Хүүхэд шуухад гарах үеэр мөнгө цаасны хэрэг гарна гэж уул овоо шиг их савх мод харуулдсан билээ.

	Гэтэл буруу тоолж хууртжээ.

	— Явж, ямар нэг аргаар эх барих хүн олж ирье гэж эцэст нь хэлэв.

	— Хэзээ? гэж эхнэр нь асуув.

	Түүний дуу цөхөрсөн янзтай дуулдлаа.

	— Одоо гэж Бенке хариулав.

	Тэгээд босон харайн мөрөн дээрээ шуудай орхиж, замд хэрэг болж юу магад хэмээн урт иштэй сүхээ авч, эхнэрээ үнсэв. Ингээд л Бенке замд гарахад бэлэн боллоо. Гэтэл битүүхэндээ айж гүйцсэн Аннушка түүнийг дуудан,

	— Хэзээ ирэх вэ? гэж асуув.

	— Тосгон хүртэл гучин мод газар, өглөөгүүр эргэн ирэхийг бодъё гэж өчив.

	Салхи гэнэт байшингийн дээврийг омогтой балбаж, балар харанхуй хаалгаар харагдлаа. Аннушкагийн царайд найдвар тасарч, айж сандарсан байдал тодров. Нөхрийнхөө араас гараа сарвайн:

	— Намайг ганцаарыг минь шөнө битгий орхиоч гэж гуйв.

	Бенке эхнэр лүүгээ эргэн очив.

	— Чи яав?

	— Би үхэх нь.

	Бенке шүдээ тас зуув. Гадаа тоос манан босож, салхи уурсан ширүүсэж, дээвэр балбан нүднэ.

	— Намайг аваад явж үз! гэж Аннушка гуйв.

	— Өргөөд явах уу?

	— Жижиг тэргэн дээрээ.

	Өвөл хөгшин гүүгээ хэрэггүй худалдаж дээ гэж Бенке бодлоо. Гүүгээ худалдлаа ч гэсэн даагаа тэргэнд сургадаг л байж. Гэтэл хамаг цагаа муу савх модтой ноцолдсоор барсан. Эмнэг даага тэргэнд хөллөж болдоггүй. Ингээд зогсоод байхлаар цаана үхэл амьдрал хоёр нэг нэгийгээ дийлэхийг үзэхээр барилцан авна даа. Хэрхэн шийдэх вэ?!

	— За яах вэ, хөллөе гэж тайтгарангуй хэлэв. 

	Бенке, Хэнз хэмээх даагаа тэргэнд хөллөөд үзье гэж бараг л баярлан бодож, бие сэтгэлээ чадлаараа барив. Тэгээд сэтгэл шулуудан бослоо. Тэргэн дээр ногоо дэвсэж, дээгүүр нь өвсөөр зузаалж зөөллөв.

	Салхи намдсан авч улам гүн харанхуй болж байлаа. Өмнө зүг цахилгаан зурсхийх авч тэнгэрийн дуун эс дуулдана. Ой мод битүү шуугин, хаашаа л харна хавар, хавь орчмоор хярж хүлээсэн мэт байлаа.

	Энэ дэлхий бүхэлдээ ийм ажээ. Бенке Кюлю ч бас л ийм байлаа. Тэрээр эхнэрээ хоёр гараараа өргөн авчирч тэргэн дээрээ болгоомжтой гэгч тавилаа. Дараа нь даагаа хөллөв. Би чинь ямар хачин юманд орчих нь энэ бил ээ! гэсэн шиг даага байсхийн хулмалзан хуухирч хөлөө солбин, ширүүн борооны өмнөх бүгчимд хамар сортолзуулан байлаа. Гэвч байдаг чадлаар торгон зөөлөн нуга дээгүүр тэрэг чирч хурдлан явах тэрхүү ажлын эрхшээлд бүрнээ оржээ. Салхи, дааганы дэлийг эзнийхээ үс шиг сэгсийлгэн хийсгэж байлаа. Мушгиран зангирсан үүлс эргэчихгүй шиг бол хайрт эхнэрээ аваад явахаа л явах вий гэж Бенке сэтгэл засаж явлаа. Зарим үе тэр тэрэгний өмнө талд явах замыг чадмаг харж яваа нохойгоо дуудаж, зарим үе эхнэрээсээ эелдгээр юм асуувч, асуусан болгондоо тун ч базаахгүй хариулт сонсож явлаа.

	Тэд өмнө зүг барин явна. Наран бүр жаргаж, үүлс доошлон буусаар байлаа. Зэвүүн харанхуй ч болж тэгш тал ч дууслаа. Зам өөрчлөгдөх болсныг мэдээд цөм амьсгаа хураасан мэт таг зогсов. Бенке хэрхэхээ эргэцүүллээ. Чутка нохой ч мөн тэгэв бололтой. Зам цаашаа, ус урсаж, салхи нэвтэрч ирэхээргүй чигжүү туж нарсан ой ургасан уулын хажуу руу орох ёстой байлаа. Замын хоёр талаар мод ургасан, дээд талаар нь мөчрөөр асарлаж, доод талаар нь хөвд дэвссэн мэт ажээ.

	Тэрэг газрын уруу дааганы араас түрж хөөлгөхгүйн тулд өрөөсөн дугуйг нь гинжээр ороов.

	— Чутак аа түрүүлээрэй! гэж Бенке, нохойдоо тушаан хэлэв.

	Бенке дааганыхаа зуузайнаас тас зуурч, түүнд эелдэг үг дуугаран битүү модон дундуур аяархан уруудлаа. Нэлээд давчхан, гэхдээ гайхалтай зөөлөн замаар тэрэгний дугуй чимээгүй эргэлдэнэ. Нар жаргаад бас бүрхэг тул тун харанхуй байлаа. Бенке энэ замын хэвгий хазгай бүхнийг сайн мэдэх билээ. Гэхдээ бас үнэнч нохой өмнө нь гүйж, замыг заасаар явлаа. Нохой замын яг голоор газар баримжаалж ажиглан, тэрэг чигээрээ явж болохоор хэсэг дээр Огцом гаслан дохио өгнө.

	Азарган бороо л битгий цутгаасай! гэж Бенкийн бодсон нь талаар болж, өмнө зүгээс тэнгэр нижигнэх дуу наашлан буй. Өтгөн харанхуй нөмөрсөн ойн дээгүүр цахилгаан цахилж, байн байн зурвас гэрэл гялсхийнэ. Цахилах тэрхүү хурц гэрэл агаар орчныг ярж гэрэлтүүлж байгаа бус, харин харанхуйг хяламхийн харах гэсэн мэт гэнэт хурц тод зурс зурсхийхэд, ой модод тэр аяараа чичирхийлэх шиг болно

	— Бид ч дүүрчээ! гэж Аннушка гонгинон дуугарав.

	— Битгий ай, ер алзахгүй гэж Бенке түүнд чанга дуугаар хариулав.

	Бенке цахилгаан цахилан гялбалзаж, газар битүү нүргэлэхээс цочилгүй зоригтой явсан авч дааганыхаа хазаарын зуузайнаас тас зуурсан хэвээрээ байлаа.

	— Жаахан гэгээтэй болдог ч болоосой! гэж Бенке өгүүлэв.

	— Нэгэнт үхэх хойно, ямар ч байсан ялгаа алга! гэж эхнэрийн чичирхийлсэн дуу сонстов.

	Гэвч тэд тэнгэр хуйсганасан шөнө уулын уруу доошлон уруудсаар бэл хөндийгөөр нь урсах голын захад удаж түдэлгүй ирлээ. Бенке гол гатлан тэргээ зогсоогоод духны хөлсөө арчин, ус руу тонгойж, удтал залгилав. Дараа нь эхнэртээ дөхөж очоод хөнжлийг нь засаж хучиж, нүүр лүү тонгойж:

	— Хар даа, тэнгэрийн зул чамд соёрхож байна! гэж хэлэв.

	Аннушка нулимс асгаруулан, бие чичрэн байж түүний хүзүүг туниагүй сулхан гараараа тэврэв. Аннушка бие зовуурилан сул туниагүй болж, айсандаа хамаг тэнхээгээ барсан аж.

	— Үнэхээр би үхэхгүй юү?

	— Бид үхэхгүй, харин тэнхэрнэ гэж Бенке хэлэв.

	Нохой үс түргэн түргэн долоож, цангаагаа гаргалаа. Голын сайхан усан мөнгөлөг өнгийг цацруулан цайрах аж. Голын усны баясан мяралзах өнгөнөө хамаг гайхамшиг орших бүлгээ. Гэвч нохой эзнээ цааш хөдлөхийг яарууллаа. Цахилгаан зурс зурсхийсэн шөнө тэд цааш хөдлөв. Энэ үеэс ой шингэрч ирлээ. Үүлс эхлээд тал руу, дараа нь хөгшин ганц мод руу эцэст нь шүүслэг ногоотой байх учиртай газар луу галт цахилгаан хараагаа сунгав. Энэ хавьцаа ирээд зам муудаж, тэрэг дайвалзан донсолж эхлэв. Даага дадаагүй замд бүдчин, тэр бүрд нь Аннушка ёолон хашхирна.

	— Зам муу байна гэж Бенке хэллээ.

	Хариу хэлдэг сэн бол тэр үгийг Чутак нохой л дөнгөхөөр тийм аяархан хэлсэн аж. Бенкийн хамаг санаа нь бартаатай зам руу хандчихаад байлаа. Өмнө зүг догшрон цахилах цахилгаант үүл одоо хойноосоо болжээ.

	Тэр зүгээс тэнгэрийн дуу нүргэлэхээс өөр өмнө зүгийнх шиг цахилгаан үл цахилна. Гэлээ ч өтгөрч нягтарсан агаарыг огцом хурц гэрэл зүс зүссээр ажээ.

	Борооны анхны том дусал хаяллаа. Урд зүг рүү асгарч байгаа азарган бороо нөгөө тэрэгтэй хүмүүсийн хойноос нь нөмрөв. Эргэн тойронд чичиргэнэн дүнгэнэж, талд ургасан мод шуугьж гарлаа.

	Ойролцоо тэнгэр нүргэлэн, цахилгаан гялсхийв.

	— Бенке минь, биднийг сүйд хийх нь! гэж Аннушка уйлагнан орилов.

	Тэнгэр овоохон хилэгнэх нь гэдгийг Бенке сайтар мэдээд хариу эс дуугарлаа. Хэрхэн амь гарахаа л бодож явлаа. Энэ мондийн муухай замд явснаас томоохон модон дор орж өвсөнд хоргоддог нь ч дээр байж уу? Эсвэл эрэг жалганд ч гэсэн хоргодож болохоо л болно.

	— Одоо алзахгүй! гэж тэр гэнэт дуу алдав.

	Санамсаргүй байтал баярлан энэ үгийг дуугарахад Чутак нохой түүн тийш харж, Аннушка толгой өндийв.

	— Одоо малын хашаа руу очдог хэрэг гэж Бенке үргэлжлүүлэн хэлэв. Үнэндээ энэ хавьцаа, нэг газар, Мартон Задочийн хонины хашаа байх ёстой. Бенке чухам хаана байгааг нь оноох гэж хичээв. Нүх шиг харанхуй шөнө юу ч үл харагдана. Үүлс гялбалзах хараа юугаа газар луу шал дэмий сунгах аж. Гялбалзах цахилгаан орчныг гэрэлтүүлж амжилгүй агшин зуур тасхийн харанхуйг зүсээд алга болно. Зол завшаан тэднийг өрөвдсөн мэт найр тавьж, зүүн талд үзэгдэхтэй үгүйтэй, бүрэлзэх ойн захад галын гэрэл улалзахыг Бенке олж үзжээ.

	Бенке тал дундуур тэр зүг тэргээ залав.

	Галын зүг ойртох тусам нохойн дуу улам тод сонсогдлоо. Нохойн бүдүүн сөөнгө дуу дуулдлаа. Тэдэн тийш давхин айсуй нь лавтай боллоо. Одоо хэрхэх вэ? гэсэн янзтай Чутак эзнээ харав. Гэвч харанхуй шөнө гавьтай хариу тавьсангүй. Ингэж байтал уурссан том нохой Чутак руу хилэгнэн дайрч ирлээ.

	— Холд гэм! гэж Бенке хашхирав. Тэр өшиглөөд орхих гэтэл өмнө нь бөөн хар юм л харагдлаа. Догширч агсарсан тэр нохой ярдаглаад Чутак гомдолтой гийнах төдий байв.

	— Хөөе, Мордай (нохой) хол яв! гэж нэг хүн дуугарав.

	Мод асаан барьсан залуу эр тэднийг угтан ирж яваа харагдав. Нутгийн туслах хоньчин бололтой авч Бенке түүнийг таньсангүй. Залуу эр асаж буй цуцлаараа далайн, нохойгоо холдууллаа. Нохой хойшоо болж, газар хэвтлээ. Залуу тэргийг гэрэлтүүлэн, дээр нь эмэгтэй хүн хэвтэж буйг олж үзээд, Бенкээс:

	— Юу гэж явна? гэж асуув.

	— Хараа биз, бид чинь аяны хүмүүс гэж Бенке хариулав. 

	Залуу шилээ маажин зогссоноо нэг юм бодсон бололтой, царайд нь гайхсан байдал тодорч ирээд, гар дахь цуцлаа даллан малчны урц руугаа хар хурдаар эргэн гүйв. Урц нь бүр дэргэд байжээ.

	— Эзээн! Иосиф гэгээнтэн Марятайгаа ирлээ гэж түүний хашхичин хэлэхийг тод сонслоо. 

	Явж, явж Иосиф гэгээнтэн болчихдог нь хөөрхий гэж Бенке дотроо инээд хүрнэ.

	— Дуулаа биз, Аннушка аа!

	— Дуулж байна гэж эхнэр тайван дуугарав. Тэгтэл эзэн малчин өөрөө яваад ирлээ. Тод ассан бамбар барин ойртож ирснээ, тэднийхнийг цөмийг нь олж танилаа.

	— Энэ чинь, Бенке юү дээ? гэж тэр асуув.

	— Тийм ээ, бид гэж Бенке хариулав.

	— Хүүхэн чинь өвдөө юү?

	— Амаржих гээд.

	Өвгөн Аннушкаг өргөж, Бенке түүнийг түшилцэв. Өвгөн хүүхнийг гэртээ оруулж ирээд гэрийн эзэгтэйн дэвсгэр застал тавилгүй өргөсөөр байлаа. Зассан дэвсгэр дээр Аннушкаг хэвтүүлэв.

	— За яамай, хэрэг бүтлээ... гээд ирсэн айлын авгайд, — Илла эмгэн минь, ингэхэд, эх барьж дөнгөх үү? гэв.

	— Хэрэгтэй болбол дөнгөлгүй дээ гэж эмгэн хариулав.

	— Уг нь ч эмнэлгийн газар л хүргэдэг байж дээ гэж өвгөн Мартон нэмж өгүүлэв.

	Эрэгтэйчүүд, эмэгтэйчүүдийг орхин гадагш гарлаа. Хонь манаж буй туслах малчин хүү түүдэг галын дэргэд хэвтэж нойрондоо дарагдав. Малчны гэрийн ойролцоох шугуйд Бенке тэргээ аваачиж тавилаа. Тэгээд морио зулзаган модноос аргамжив. Өвгөн галд мөчир нэмлээ. Тэдэн тийш хоёр нохой дөхөн ирж гал руу харан нэлээд хол зайтай хэвтэв.

	Азарган бороо жаахан намдав.

	Бенке, өвгөн хоёр галын дэргэд хожуул сандайлан суув. Тэд шад пад дуугаран асаж буй гишүүний галын хурц дөл дээш өрвөлзөхийг ажин, тамхи татаж суулаа.

	Хоёулаа хүлээн суугаа аж. Тэдний хажууханд даага ногоо зулгаан сэргэлэнхэн тургиж, ноход амаа том том ангайлган эвшээж бие биеэ хялалзавч, тайвширч гүйцээд ярдаглахаа ч больжээ. Борооны том том дусал хаялсаар авч, туслах хоньчин тэрийн унтсаар аж.

	Тэнгэр онгойж эхэллээ. Шөнө дунд хэлбийсэн бололтой байлаа.

	— Чи ямар хүүхэд гараасай гэж бодож байна? гэж өвгөн асуув.

	— Хүү гэж Бенке дуугарав.

	Өвгөн толгой дохисон авч, эс дуугарчээ. Өөрийн нь хэлсэн өвгөний сэтгэлд нийцсэн эсэхийг тааж мэдэхээр түүнийг ажигласаар байв.

	Өвгөний царай далдын гүн бодолд дарагдсан үзэгдлээ. Ногоо хатаж өвс болон хувирдгийн адил түүний царай цог жавхаагаа орхиж цэцэн ухаалаг байдалтай болсон харагдана.

	— Хүү дээргүй гэж үү? гэж Бенке эцэст нь асуув.

	— Эцэг эхдээ ч дээр байж болох л доо гэж өвгөн хариулав.

	Тэнгэрт хөмсгөн саран ихэмсэг онгон дүрээр гарч ирлээ. Шөнийн харанхуйгаас модод аяндаа тодров.

	— Хүүхэд гэдэг чинь төрүүлсэн эцэг, эхийнхээ мэдлийн байдаг юм байгаа биз дээ? гэж Бенке асуув.

	— Тэгж ярьдаг л даа гэж өвгөн дуугарав.

	— Ердөө л үү?

	— Тийм ээ, ердөө л. Үнэндээ ч хүүхэд гэдэг маань энэ дэлхийн мэдлийн амьтад аа. Харин дэлхийд гаслан мундах биш! Дандаа гай зовлон хоёр. Тэр бүхэн дандаа л эрэгтэйчүүдээс, ганцхан тэднээс л болж байна. Нар од хоёрыг эрэгтэйчүүдэд өгөөд орхи гээд л тэд дээгүүр зүтгэж байх хооронд дэлхий тэдний хөл дор иврэн унаж байна. Гэхдээ бид хүн төрөлхтний эх болсон газар дэлхий дээрээ амьдарч байна. Хэрэв тийм болохоор газар дэлхий маань бидэнд цөмд буянаа хайрлах ёстой. Найртай сайхан аз жаргалыг заяах ёстой гэв.

	Өвгөнийг дуугүй болоход түүний нүд тэмдгэрч буй үүрийн гэгээнд шүүдэр адил гялалзав.

	— Орчлон дэлхийд минь охид хэрэгтэй гэж өвгөн эцэст нь хэлэв.

	Харин Бенкийн сэтгэлд үл ойлгогдох дотоод их тэмцэл зөрөлдөөн болж байлаа. Яасныг өөрөө мэдэхгүй, уйлмаар ч юм шиг санагдлаа.

	Гэвч тэр уйлж дөнгөх биш.

	Сар ид насны охин мэт найр тавин инээмсэглэх тул түүдэг галын гэрэл бүдгэрнэ.

	Тэд хүлээсээр л байв.

	Эцсийн бүлэгт гэрт хөл хөдөлгөөн болж. Илла эмгэн охин төрлөө шүү гэж тэдэнд баяртай хашхирав. Энэ мэдээг сонсоод өвгөний царай баярлан гэрэлтэв. Харин Бенке эхлээд цочин толгой өлийснөө, нүднээсээ гэнэт нулимс бөмбөрүүлэв.

	— Битгий уйл, залуу минь гэж өвгөн аргадан хэлэв. 

	— Би уйлаагүй гэж Бенке санаа алдан доош харав.

	Тэр босон харайж байшин тийш гүйв.

	Бенке үүрийн манхайх гэгээн дор огтхон ч догололгүй гүйж яваа нь айж балмагдсан буюу баярлаж хөөрсөн хүн шиг л хурдан, толгой цэх харагдлаа. Өвгөн түүний араас инээмсэглэн харна. Бенке тийнхүү гүйж явахдаа тэнгэрийн хаяанд зурвас гэрэл гэнэт гарахыг олж ажиж баярлав.

	Тэгснээ зогтусав.

	Хаврын өглөөний үүрийн гэгээг үнэнхүү сэтгэлийн угаас баярланхан харахад нь дэлхий ертөнц улам аз жаргалтай болно гэсэн итгэл түүний чин зүрхэнд нь дүүрэн байлаа.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Гарчиг

	I. Орос хэлнээс орчуулсан нь

	1. Арон Тамаши — АЗАРГАН БОРООТОЙ ШӨНӨ (А. Чойжилжавын орчуулга)

	2. Тибор Дери — ХАЙРЫН СЭТГЭЛ (Г. Амарын орчуулга)

	3. Имре Добози — ШИРҮҮН БОРОО (Г. Дашдаваагийн орчуулга)

	4. Магда Сабо — ТАХИАН ДУУНААР (Ц. Ононы орчуулга)

	5. Бела Иллеш — ЭХИЙН СЭТГЭЛ (Ц. Ононы орчуулга)

	6. Петер Вереш — ХОНЬЧ НОХОЙ (Ж. Хорлоогийн орчуулга)

	7. Вираг Мориц — ЭЛС (Г. Бошготын орчуулга)

	 

	II. Англи хэлнээс орчуулсан нь

	8. Жигмонд Мориц — ХОРВООГИЙН ХЯЗГААРТ ЮМ БҮХЭН САЙХАН (С. Уртнасангийн орчуулга)

	9. Гюла Иллес — ТЭШСЭН МИНЬ (Ц. Сумьяагийн орчуулга)

	10. Жено Хелтай — ЭРЛЭГ ЭМЧ ХОЁР (Ч. Насанбаярын орчуулга)

	11. Ференц Каринти — ЭМИЛ ДУКИЧИЙН ТӨРСӨН ӨДӨР (Б. Дамдины орчуулга)

	 

	[image: Image]

	 

	 


“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Оршил

	Бүгд Найрамдах Унгар Ард улс фашизмын дарлалаас чөлөөлөгдөж эрх чөлөө, тусгаар тогтнолоо байлдан олж аваад үндэсний соёл, социалист утга зохиолыг бадруулан хөгж хэрлэх болсон юм. 

	Унгар бол эртний утга зохиолын баян сан, өв уламжлал бүхий улс. Унгарын утга зохиол төрөл зүйлийн хувьд олон янз бөгөөд үргэлжилсэн үгийн зохиол том томоор ч бий, жижиг авсаархан ч бий. 

	Фашизмын дарлалаас Унгарын чөлөөлөгдсөний 25 жилийн ойг тохиолдуулан хэвлэн гаргаж буй энэх хэр эмхэтгэлд Унгарын ахмад үеийн болоод дунд үеийн зохиолчдын уран бүтээлийн дээжис оров. 

	Тус номд нийтэлж буй Унгарын зохиолчдын бүтээл богино өгүүллэг хэрд тус тусдаа хөг аятай, амьдралын сонин сонин сэдвийг хөндөж бичсэн учраас ихэд сонирхолтой байна. Энэ номд дайн дажингүй энх мөнх амьдрах хүслэн, үзэл санаа бялхсан өгүүлэл ч орлоо, социалист шинэ улсаа цогцлон мандуулж байгаа шинэ хүний дүрийг товойлгосон чамбайхан өгүүллэг ч оров. 

	«Ширүүн бороо» гэдэг өгүүллэгийн эл эмхэтгэл бол социалист Унгарын зохиолчдын зохиол бүтээлээс зохих хэмжээгээр хамруулан оруулсан монгол хэлээр гарч буй анхны уран зохиолын цоморлог мөн. Уран зохиол бол амьдралын толь байдаг билээ. 

	Фашизмын гинжийг эгнэгт орхисон Унгарын 25 жилийн ойг бахархан тэмдэглэж Унгарын Кошут, Аттилы Иожеф нарын шагналтан Жигмонд Мориц, Петр Вереши, Аран Томаш, Гибор Дери, Бэла Иллеш зэрэг Унгарын нэр цуутай бусад зохиолчдын зохиолын дээжээс уншигч олондоо толилуулав. 

	 

	Ц. ШҮГЭР

	ШИРҮҮН БОРОО

	Өрөлтөд 1970 оны 3 дугаар сард. 

	Хэвлэлтэд 1970 оны 4 дүгээр сард. 

	 

	Цаасны хэмжээ 70X108. / 32. 

	Хэв. хуудас 6,25

	Хэв. нэгж хуудас 7,31. 

	Тооцооны хуудас 8,20

	 

	Хэвлэсэн тоо 3000

	 

	Хэв. Газ. № 76/70 

	Зах. № 78

	 

	Улсын хэвлэлийн газар. 

	Улаанбаатар, Их сургуулийн гудамж, 1. 

	 

	Сүхбаатарын нэрэмжит хэвлэлийн комбинат

	Улаанбаатар. Сүхбаатарын талбай, 2.

	
Заметки

	 Чутак (Csutak — унгар хэлээр) боодолтой бөөн сүрэл

